
Көркөм адабият менен  таалим-тарбия билимдери-

нин түпкү максаттары бир – адам баласынын дүйнө таа-

нымында, ойлоо багытында пейилинде, ишенген нарк-нус-

каларында  позитивдүү өзгөрүш өнүгүш жаратуу зарылды-

гынан жаралып өнүгүп олтурат. Адам тарбиясынын 

турмуштук кубулуштар менен туташ жашап келген купуя 

сырларын таанытып бир эле мезгилде көркөм адабият ме-

нен педагогика илиминин шедеврине айланган чыгармалар 

бар. Көркөм чыгармаларда балдарды тарбиялоонун көп 

кырдуу  кубулуштары илимде көндүм болгон схематизм-

дерден тышкары турмуштук татаал карама каршылык-

тардын чегинде сүрөткердин сезими, ой чабыты, учкул 

кыялы менен образ, эпитет, метафора, салыштыруу сыяк-

туу жандуу каражаттар аркылуу туюнтулат. Адабий чы-

гармаларда педагогикалык максаттар анча так жана даа-

на байкалбаса да, мындай максат чыгармадагы каарманда, 

каармандын жасаган кыймылдарында, турмуштук окуя-

ларда, өзүнө болгон мамиледе, адамдарда жана жалпы эле 

дүйнөгө болгон көз карашында байкаса болот. Адабий 

чыгармалар педагогикалык баалуулукка ээ болгон көптөгөн 

ири факторлорду камтыйт. Айрым учурларда алар чын-

дыктын көркөм чагылдырылышы, фантазиянын, чыгарма-

чыл элестетүүнүн, таанып билүүнүн, көрөгөчтүктүн на-

тыйжасы болуп эсептелет. Ал эми айрым учурларда алар 

шексиз факт, биографиялык же автобиографиялык факт, 

документалдык факт, тарыхый факт ж.б. болуп эсепте-

лет. Көркөм таанып билүүчүлүк, ойлоп табуу жана та-

ланттуу интуиция педагогикалык объектти жана пред-

меттин илимий изилдөөсүнөн озуп кете алат, али изилден-

беген, жадакалса, байкалбаган илимий педагогикалык кубу-

луштарды образдуу кылып чагылдырып бере алат, жаңы 

билимдерди пайда кыла алат. Адабий чыгармалар адамдын 

өсүп-өнүгүү маселеси боюнча илимий изилдөөлөрдү толук-

тай алат. Педагогикалык чындыкты таанып билүүдө ада-

бияттын аналитикалык жана синтездик кызматы жөнүн-

дө сөз кылууга мүмкүн. Сунушталган макалада көркөм ада-

бият педагогикалык билимдердин булагы, тарбиялоонун ка-

ражаты  катары изилдөөнүн теориялык методологиялык 

маселелери тууралуу сөз болот жана бул багыттагы 

алгачкы тажрыйбалар учкай талдоого алынат. 

Негизги сөздөр: тарбия, педагогикалык болумуш, ада-

бият, идея, жазуучу, кѳркѳм адабият, мекенчилдикке тар-

биялоо, чыгарма, тажрыйба. 

Основная цель художественной литературы и обра-

зования одинакова, оба развиваются из необходимости 

формировать и развивать позитивный образ мышления и 

мировосприятие в человеке, воспитывать духовно-нравст-

венные ценности. Также есть произведения, ставшие ше-

деврами художественной литературы и педагогики, одно-

временно раскрывая тайны человеческого воспитания сосу-

ществующие с явлениями природы. В художественных про-

изведениях многогранный феномен воспитания детей выра-

жается не только в схематизмах, привычных для науки, но 

и через такие средства выразительности речи как образ, 

эпитет, метафора и сравнение. Хотя в литературных про-

изведениях цели педагогической деятельности сформулиро-

ваны не четко, их можно увидеть в персонаже произведе-

ния, его действиях, жизненных событиях, людях и мировоз-

зрении в целом. Художественная литература содержит 

много значимых факторов, имеющих отношение к педаго-

гическим ценностям. В некоторых случаях они являются 

результатом выражения действительности сквозь призму 

художественных образов, фантазии, творческого вообра-

жения, познания и видения. В отдельных случаях эти произ-

ведения могут считаться неоспоримым фактом, фактом 

биографии или автобиографии, документальным, также 

историческим фактом и т.д. Художественное познание, 

изобретение и интуиция могут опережать педагогический 

объект и научное изучение предмета, также могут отра-

жать даже неизученные научно-педагогические явления, 

позволяют получить новые сведения. В научно-педагогиче-

ских и психологических исследованиях по проблеме личнос-

ти и ее развития литературные произведения играют 

важную роль. При изучении педагогической реальности 

можно говорить об аналитическом и синтетическом ме-

тодах. Подобные произведения литературы являются от-

личным источником в патриотическом воспитании уча-

щихся школ, обогащают ресурсы и средства патриоти-

ческого содержания. В предлагаемой статье 

рассматриваются теоретико-методологические вопросы 

изучения художественной литературы как источника пе-

дагогических знаний, средства воспитания, а также крат-

ко анализируется первоначальный опыт в этой области. 

 Ключевые слова: воспитание, педагогическая исти-

на, литература, идея, писатель, художественная литера-

тура, патриотическое воспитание, произведение, опыт. 

The main goal of literature and education is the same, both 

developed from the need to form and develop a positive way of 

thinking and perception of the world for a person, to educate 

spiritual and moral values. There are also works that have be-

come masterpieces of literature and pedagogy, while revealing 

the secrets of human education that coexist with natural pheno-

mena. In works of art, the multi-faceted phenomenon of child 

educating is expressed not only in schema familiar to science, 

but also through such means of speech expression as image, epi-

thet, metaphor and comparison. Although the goals of pedago-

gical activity are not clearly formulated in literary works, they 

can be seen in the character of the work, its actions, life events, 

people and worldview in general.  Literature contains many sig-

nificant factors related to pedagogical values. In some cases, 

they are the result of expressing reality through the prism of 

artistic images, fantasy, creative imagination, knowledge and 

vision. Literary works play an important role in scientific peda-

gogical and psychological research on the problem of persona-

lity and its development. When studying pedagogical reality, we 

can talk about analytical and synthetic methods. Such works of 

literature are an excellent source in the patriotic education of 

school students, enrich the resources and means of patriotic 

content. The article deals with theoretical and methodological 

issues of studying literature as a source of pedagogical know-

ledge, a means of education and briefly analyzes the initial ex-

perience in this field. 

Key words: education, pedagogical truth, literature, idea, 

writer, fiction literature, patriotic education, masterpiece, expe-

rience. 

Жаш муундарды тарбиялоонун таасирдүү кара-

жаты катары узак кылымдардын сынынан өтүп бирок, 

азыр обьективдүү жана субьективдүү себептерден 

улам колдон чыгып бара жаткан каражаттардын бири 

– бул көркөм сөз дөөлөттөрү. Адабият менен таалим-

тарбиянын тамырлаштыгы адамзат маданиятынын та-

рыхы аркылуу тастыкталган. Академик Г.Н. Волков 

таамай белгилегендей «Калк арасында илимий би-

лимдер дайыма поэзия аркылуу таркалган. Поэзияда 

эң обол тарбия – таалим жөнүндөгү ойлор өктөм 

орунду ээлеген. Таалим – тарбиянын өзү да поэзия ар-

кылуу ишке ашкан. Калк тарабынан нарктуу акын пе-

дагог катары, нарктуу поэзия педагогика катары ка-

былданган [3, 218-б]. 

Мындай маданий салт жөрөлгө бардык цивили-

зациялардын баштапкы этаптарында көп эле кезде-

шет. Жалпы дүйнө элдеринин баарын суктандырган 

«Грек цивилизациясы» аттуу үч томдук илимий ки-

тептин автору француз окумуштуусу Андре Боннар 

да анын байыркы башаттарын көркөм сөз өнөрүндөгү  

адам инсанын өзүн өзү калыптанып калган канондор-

дон сырткары өнүктүрүүгө түрткү берген өрнөктүү 

образдар идеалдарды жараткан Гомердин ишмердүү-

лүгү менен байланыштырып кароого болорун баса 

белгилеп кеткен.  Чындыгында эле Гомер Иллиадада 

Ахиллес жана  Гектордун  образдары аркылуу инсан-

дын жекече көз карашты позицияны өнүктүрүү жаа-

тындагы педагогикалык маданияттын түптөлүшүнө 

өнүгүшүнө өбөлгө түзгөн.  Ошол үчүн Платон  «Мам-

лекет» деген эмгегинде аны турмуштун туура жолуна 

салуучу нускалар деген жалпыга жайылган  көз ка-

рашты ырастоо менен «… акын Элладаны тарбияла-

ган» - деп жазган. Адамдар гректер турмушу үчүн 

тутка болоорлук эреже нормаларды Гомердин чыгар-

маларынан табышып аларды үйрөнүп, тарбияланыш-

кан. 

Көркөм адабият  педагогикалык билимдердин 

булагы, тарбиялоонун таасын каражаты  катары улуу 

философ педагогдордун эч кимисин кайдыгер кал-

тырган эмес. Алсак, орус элинин улуу педагогу 

К.Д. Ушинский «Ар бир эл адабиятында өз түшүнүк-

төрүнө жараша адам кандай болуш керек деген ише-

нимдерин туюнтат» - деп белгилеген. Улуу педагог 

андан ары уламыштар, поэзия адабият – алардын та-

рыхый турмушунан жаралгандардын баары алардын 

чыныгы мектебин түзгөн» - деп жазган [8, 218-б.]. 

Улуу педагогдун бул ойлору  кыргыз элинин салттуу 

педагогикалык маданиятына да таандык деп айтууга 

негиз бар. Анткени, кыргыз элинин салттуу тарбия 

маданиятынын тарыхында көркөм сөз мурастары 

адамды турмуштун туура жолуна салуу боюнча би-

лим жана тажрыйбалардын эң башкы, эң таасирдүү 

булагы жана каражаты катары кабылданган. Салттуу 

кыргыз коомунда таалим нускалар көркөм сөз үлгүлө-

рүндө катталып сакталып, ошол каражаттар аркылуу 

таралып ишке ашып келген.  Алар дүйнөнү сүрөткер-

дин көзү менен көрүп, жүрөгү менен кабылдап, 

балдар үчүн элдик оозеки чыгармалардын   үлгүсүндө 

көркөм дөөлөттөрдү жаратууну педагогикалык чы-

гармачылыктын өзгөчө компоненти катары карашкан. 

Азыркы коомдук практикадагы адабияттын тааным-

дык жана тарбиялык функциясы жөнүндө сөз кылган-

да эки тенденция ачык баамдалат. Биринчиси, бир эле 

мезгилде дүйнөнү сүрөткердин  жана педагогдун көзү 

менен көрүп, жүрөгү менен кабылдап  адабият аркы-

луу татаал педагогикалык идеяларды жана кубулуш-

тарды жеткирүү тажрыйбалары. Мунун классикалык 

үлгүлөрү катары, Ж.Ж.Руссонун «Эмиль же тарбия-

лоо жөнүндө», И.Г. Песталоцинин «Ак Куу ыры», 

А.С. Экзюперинин «Кичинекей ханзаада», А.С. Мака-

ренконун «Педагогикалык поэма», А.Гайдардын «Ти-

мур жана анын командасы», Корней Чуковскийдин 

«Экиден бешке чейин» жана башка чыгармаларын ко-

шууга болот.  

Экинчиси, көркөм адабият бардык коомдук 

илимдердин өкүлдөрү тарабынан кадыресе баалуу 

таанымдык булак катары колдонулуп келет.  Алсак, 

таанымал тарыхчылар, В.Плеханов, Ключевский, 

Н.И. Костомаров, Н.П. Драгомановдор, психологдор 

Л.С. Выготский, А.Н. Леонтьев, И.В. Страхов, Б.М. 

Теплов, В.П. Зинченколор өз эмгектеринде көркөм 

адабиятты булак катары кеңири колдонушкан. Ал эми 

көркөм адабиятты педагогикалык болумушту изил-

дөөнүн булагы катары илимий –теориялык негиздери 

Бахтин, Г.Н. Волков, А.С. Роботова, Э.А. Абдулати-

пова сыяктуу окумуштуулардын эмгектеринде карал-

ган. В.М.Бахтин көркөм адабияттын адамды тарбия-

лоо маселесин атайын жанр катары кароону сунуштап 

«Роман тарбия» деген терминди илимий активге 

киргизген.  

Көркөм адабиятта педагогикалык кубулуштар-

дын дээрлик бардык аспекттери камтылат. Көркөм 

чыгармалардан педагогикалык болумуштун идеалдуу 

обьекттеринин жалпы конкретүү кырдаалдары тал-

доого алынат. Жазуучунун педагогикалык болумуш-

ка карата субьективдүү мамилесинин билдирилиши 

каралып жаткан маселенин илимий таанымдарынын 

чектерин байытат жана кеңейтет. 

Окумуштуулардын пикирлерине таянуу менен 

көркөм адабияттын педагогикалык кубулуштарды 

таануунун булагы катары кароого мүмкүн болгон 

төмөнкүдөй касиеттерин бөлүп көрсөтүүгө болот: 

- жанрдык табияты (санат, насыят, үлгү ырла-

ры, тарбия романы ж.б.); 

- мазмунда камтылган педагогикалык болу-

муш чектери (мектеп, мугалим, окуучу, окуу процес-

си, балалык, үй бүлө, теңтуштар чөйрөсү ж.б.); 

- окурмандын чыгарманын өзөктүү идеялары 

боюнча ой санаасы, суроолору (инсан кантип, кандай 

таасирлердин алдында адам катары калыптанды? 

Каармандын өз тагдырын жаратуучу, өзүн-өзү тар-

биялоочу нускасы эмнеде? Үй бүлөнүн тарбиялык 

маданияты эмнеге негизделген жана ал өз заманына 

шайкеш келеби?); 

- Тема (окутуу жана тарбиялоонун формалары, 

тарбиялоо ишиндеги кризис, устат–шакирт катышы, 

муундар ортосундагы уламалуулуктун диалектикасы, 

айыл маданияты жана балдар дүйнөсү, мезгил жана 

мугалим; өрнөк мугалим, өрнөк окуучу, нускалуу ата-

эне ж.б). 

Арийне, жогоруда саналгандар көркөм адабият-

та чагылдырылган педагогикалык болумуштун өтө 

эле үст катмарындагы маселелер. Асылында, педаго-

гикалык болумушка кандайча турмуштун өзүндөй 

чексиздик мүнөздүү болсо, көркөм адабияттагы педа-

гогикалык маселелердин ченем-чеги да, окуу китеп-

терде орун алган схематизмдерге салыштырмалуу 

алда канча ар тараптуу.  

Ата мекендик педагогикада көркөм адабий чы-

гармаларды педагогикалык булак катары изилдөө ма-

селеси А.Муратов, С.Байгазиев, С.Рысбаев, Р.Кур-

манходжаева, А.Алимбековдордун эмгектеринде 

орун алган. Коюлган маселенин алкагынан анализге 

алынган изилдөөлөрдүн маанилүүлүгүн жана баалуу-

лугун белгилебей коюуга болбойт. Бул кабиледеги 

илимий ойлордун көбү Ч.Айтматовдун чыгармачы-

лыгынын тегерегинде айтылгандыгына карабастан 

маселенин табиятын түшүнүүгө өбөлгө болот.   

Алсак, изилдөөчү А.Алимбеков “Адабият менен 

педагогиканын ортосундагы мындай өтмө катар бай-

ланыштар педагогика илими менен профессионалдык 

жазма адабият түптөлгөндө деле токтоп калган жок.  

Адам тарбиясынын көп кырдуу татаал кубулуштары  

тууралуу атайылап чыгарма жазып  бир эле мезгилде 

педагогикалык билимдерди байытууга реалдуу салым 

кошкон  жазуучулар деле жок эмес” - деп жазат. Ошо-

ну менен бирдикте автордун пикиринде “...көркөм 

адабияттын таалим-тарбия үчүн жугумдуулугу ар бир 

жазуучунун  өнөрканасынын өзгөчөлүгүнө,   дааныш-

мандык дараметине жараша ар түрдүү деңгээлде чын-

дыкка айланып келет. Ушул ыңгайдан алып караганда   

Ч.Айтматовдун чыгармаларынын таалим-тарбия са-

бактары көп кырдуу жана терең. Алп жазуучунун  чы-

гармаларын педагогикалык мерчем менен тыкыр 

окуган адам анын ар бир повестинен, романдарынан 

ириде адамзаттын улуу даанышман таалимчиси,  на-

саатчысы Ч.Айтматовдун адам уулун адам кылууга   

багытталган ийги тилектеринин, ой санааларынын, 

чаалыкпас чакырыктарынын жандуу демин айныбай 

туя алат. Эгерде таалим-тарбияны инсандын дүйнө 

таанымында, ойлоо багытында, пейилинде, ишенген 

нарк-нускаларында кандайдыр бир өзгөрүш, өнүгүш 

жаратуучу дөөлөт катары карасак, анда Айтматовду 

мына ошол дөөлөттөрдү жаратууга, өнүктүрүүгө өл-

чөмсүз эмгек сиңирген ХХ кылымдын эң таасирдүү, 

эң улуу  таалимчи педагогу деп айтууга да толук негиз 

бар” [1]. 

Көркөм адабиятты таалим-тарбия билимдеринин 

булагы катары изилдөөдө А.Муратовдун «Көркөм 

адабий тексттердеги элдик педагогикалык ойлор жана 

аларды окутуу процессинде интерпретациялоонун 

илимий-методикалык негиздери» (Ч.Айтматовдун 

чыгармаларынын мисалында) – атту докторлук дис-

сертациясы (2010) жана ошондой эле «Айтматов –жа-

зуучу этнопедагог» (2006) - аттуу эмгегинин өзгөчө 

орду бар. 

А.Муратовдун пикиринде «Ч.Айтматов көп чы-

гармаларында элдик тарбиялоонун, таалим берүүнүн 

нускаларына таянып, аларды чыгармаларынын струк-

турасына, образдар системасына аралаштырат жана 

дал ушунусу менен өзүн накта улуттук жазуучу ката-

ры демонстрациялайт. Эгерде жазуучунун бүтүндөй 

бир чыгармасын боз үй деп эсептесек, ошонун кереге-

ууктары ар түрдүү булактардан куралат. Бир булагы – 

элдик таалим-тарбия салттары. Ушундай таалим-

тарбиялык салттарды чыгарманын көркөм-эстетика-

лык курамынан алып салсак, анда жанагы боз үй 

шалдырап күбүлүп түшөт» [4, 34-б.]. 

Биздин пикирибизде А.Муратов көркөм ада-

биятты этнопедагикалык өңүттө изилдөөнүн методо-

логиялык тажрыйбасын таасын көрсөтө алган. Ал 

Ч.Айтматовду жазуучу этнопедагогдук феноменин 

ачып көрсөтүү үчүн анын көркөм өнөрканасындагы 

төмөнкүдөй бөтөнчөлүктөрдү бөлүп көрсөтөт: кы-

лымдардан бери оозеки айтылып келген элдик ада-

биятты (фольклорду) көркөм чыгармаларында идея-

лык-эстетикалык максатын ишке ашыруу үчүн ара-

кеттенип, ошол фольклорду таалим-тарбия берүүнүн 

бир булагы катары атайын максат менен пайдаланат; 

элдин көркөм чыгармаларга кирбей, жөн гана жакшы-

жаман катары айтылып келген таалим берүүчү иш-

аракеттерин, этикалык түшүнүктөрүн автордук баян-

доолордо жана каармандардын речинде, ишмердүү-

лүктөрүндө чагылдырат; калктын таалим-тарбия бе-

рүүчү дидактикалык максатта айтылып келген нуска 

сөздөрүн, макал-ылакаптарын, санаттарын, табыш-

мактарын поэтикасына киргизет [4, 38-б.]. 

Педагогикалык болумуш кыргыз жазуучулары-

нын чыгармаларында да кеңири диапозондо орун ал-

ган. Аларда адам мүнөзү, жакшы жана жаман адам, 

мугалим, мектеп турмушу, үй бүлөнүн педагогикалык 

баалуулуктары, ата-энелердин, улуулардын тарбия-

лык нускасы, тажрыйбалары, педагогикалык кубу-

луштарды чечмелөө багытындагы эдик акылмандык 

сыяктуу көптөгөн маселелер автордук субьективдүү 

мамилелердин контекстинде чечмеленген. 

Алсак, Төлөгөн Касымбековдун “Кел-кел”  рома-

нында Курманжан датканын насааты катары берилген 

адам типтери туралуу көз караштар азыркы психоло-

гиялык-педагогикалык билимдерди кадыресе толук-

тоого жарамдуу.   

Элинин коопсуздугу, жарык келечеги үчүн бал-

дарынан айрылган Курманжан аларга жаны ачышып, 

туугандарынын жасаган чыккынчылыктарына жүрө-

гү сыздап отуруп көзүнө жаш тегеренип, өзүн араң 

тыйып жанында ойноп отурган неберелери Азиз ме-

нен Кадырга күнүгө айтчу өмүр, өлүм, адамдын баа-

сы, арам деген эмне, адал деген эмне, оң менен терс-

тин жана ак менен каранын айырмасын, жарыктык 

дүйнөнүн үзүрүн кандай сезүү, түшүнүү жөнүндө на-

кыл кеп айтат. Ал неберелеринин эл катарына кошу-

луп, абийир, адилет тутунуп, уккан сөзүнүн бирин 

болбосо башкасын эсине тутуп, чоң энесинин айткан 

даанышман сөздөрүн келечектеги өмүр жолунда акыл 

казынасы, пайдаланаар көмөкчүсү катары колдону-

шар бекен деген үмүт менен наристелерге кайрылып, 

дүйнөнүн оомалуулугу, тагдырдын жана адамдардын 

акылына жараша ар түрдүүлүгү жөнүндө мындай 

дейт: Өз акыл чөйчөгүнө жараша ар бир адамзаада-

нын оозунан сөз чыгат, колунан иш келет. Кемисе ке-

мийт, бирөө да акылды ашырып, көбөйтүп алмакчы 

болуп да, не ашырып, не көбөйтүп ала албайт – чөйчө-

гүнөн ашып төгүлөт..."[7]. Бул кырдаалдан кадимки 

эне-педагогдун турмуштук илим тажрыйбасын көрүү-

гө болот. Адамдардын кылык-жоругу, адамдык сапа-

тына жараша бир нече топко бөлүп көрсөтөт. "Бир 

түркүн адамзаада бар - көрө албас - теңирим анын ко-

лунан келерин чактоо кылып, а каалоосун, алкымын 

өтө чоң кылып - куураткан. Кара жанын карыштап, 

колунан келбес, алы жетпес ишке жулунат - теңирим 

буйрубаган соң, эптей албай жыгылат...". Экинчи 

типтеги адамдар адамдарды "күн тийген жердин 

чоросу" деп белгилеп, төмөндөгүдөй оюн билдирет: 

"Бир түркүн адамзаада бар - кел келиң менен кошо ке-

лет - кабагын жаркылдатып, коюңду союп, казаныңды 

асып, көңүлүңдү жамдап багыңа, табагыңа кошулат, а 

кеткетиң байкалып, башыңа кара булут айлана баш-

таган чакта аны таламандын тал түшүндө сыйпаласаң 

таппайсың - бир убакта те башка "күн тийген" жакта 

башка бирөөнүн күйүп турган отуна алаканын кактап, 

аны баягы сени мактаган сөз менен мактап, сени 

ушактап, анын жылуу күнүнө суу канатын жайып 

курганып, жан багып отурганын көзүң чалат. Үчүн-

чүсү - өз максатын туу туткан, көңүлү тойбогон ач 

көз, даңктын артынан түшүп, досторун тепсеп кетүү-

дөн тайманбаган адамдар. Алар «... бейбапа дүнүйө 

издейт, калпыс да болсо мейли, жортуулчу сымал жан 

тынымын көрбөй күн ката даңк кууйт, өңкөй суукту 

жолдош кылат, бирок ал топуксуз – сукка кешик арт-

тырбай тымызын чабат, жалгыз алат. Эки жагын ка-

ранбайт - жол жолдошу сууга агып, өзү калат. Бу жо-

лукса аттын башын бура тарт..." Төртүнчү топтогу-

лар - баарына ыраазы болуп жашаган, бирөөнүн эсе-

бинен жан бакпаган, өз күчүнө, ак эмгегине таянып, 

көңүлү тынч уктаган каниетчил адамдар. Алар «....то-

пуктуу, колдо барына ыраазы, адамчылыгына шүгүр, 

уйкусу тынч. Топугу жугат - бу тар дүйнө кең болот..." 

деп айтат. Элибизде топук деген түшүнүк калыптан-

ган жана ал токтонуу, тыюу дегенди билдирип, топук 

кылуу деген сөз айкашы менен берилет. Ал эми 

топуктуу адам деп өзүн өзү тыя билген, бар нерсеге 

каниет кылган жана токтоо мүнөз адамды аташкан. 

Бешинчи типтеги адамдарга бирөөнүн жакшылыгы-

на көз артпастан, тескерисинче чын дилден кубанган, 

жардамга муктаж болуп турган адамды көргөндө 

колун узаткан ак ниет адамдар кирет. Алар жөнүндө 

Курманжан төмөндөгүлөрдү айтат: "Дагы бир түркүн 

адам кездешет - өзү келип ыкташпайт, өзү жагынып 

сырдашпайт, жакшы болсоң, ишиң илгерилесе ал 

өзүнчө тең берип ыраазы, сырт жүрөт. Качан бир 

башыңа мүшкүл түшкөн чакта түз келип көңүл сурап, 

көмөгүн аябайт, акылашпайт. Сырттан дейт мындай-

ды, достошсоң да, касташсаң да сырттан менен бол-

мок абзел - кадырыңды билет, бөөдө арам өлтүр-

бөйт..." Элибизде бир гана коркпос, тайманбас, күч-

түү, эр жүрөк адамдар эмес, жанындагы жолдошун 

урматтай билген, арам иш жасабаган, кадырлуу адам-

дарды да сырттан деп коюшат. Чын-чынына келгенде 

көркөм чыгармадагы бул жагдай педагогикалык болу-

мушту таануу жагынан эки мааниге ээ. Биринчиси, 

жаш муундарды эл ичинде калыптанган адам типтери 

тууралуу салттуу психологиялык билимдер менен, 

экинчиси Курманжан датка сыяктуу чоң энелердин 

тарбиялык нускасынын салттары менен таанышты-

рат. Ошол эле чыгармадагы төмөнкүдөй эпизод да 

элдик педагогикалык маданиятты образдуу таанууга 

өбөлгө боло алат. 

Курманжан датка  жада калса оюн ойноодо да 

тийиштүү эрежелердин бар экенин унутпай, коюлган 

чектен чыкпай ойноо керек экенин айтып ал мындай 

дейт: 

"- Оюн эрежеси баарыга тең. Муну билесиңби, 

Азиз? 

-Билем. 

- А түзүк! Үстөмдүк көрсөтпө, кычымдык кылба, 

оюн тартибин башкалардан да сен бекем сактап ойно, 

а бирөө бузса дароо как. Ушул бала күнүңдө оюн тар-

тибин сактабаган кийин эрезеге жеткенде адилеттик 

дегенди сезбей, ал үчүн аттап өтпөй турган бир дагы 

кыйын босого жоктой болуп, ээнбаш, бейбаш өсүп ка-

лат. А кычымдык карөзгөй кылат. Бар, этият бол" [7]. 

Дал ушундай акыл насаат, таасын тажрыйбалар-

дын негизинде гана кыргыздарда оюн бир гана ден-

соолукту чыңдоо эмес, балдарда акыйкаттык, калыс-

тык, чыдамкайлык, толеранттуулук сыяктуу кишилик 

касиеттердин түптөлүшүнө өбөлгө болуп келген. 

